
AMEERIGA PROFESSOR

Jan Rahman

Olõ-i õigõlõ meelengi
kuis Sinno kutsuti,
ollit Sa Ameeriga professor
vai hoobiski professor Ameerigast.

A kuigimuudu olliti ti kamba tudõngidõga
hinnäst suvõs Loosi koolimajja sisse säädnü,
aasta oll ütesäkümmend ja ti käveti üles kirotaman
paikligu rahva kiilt.

Ma olli tuus aos jo pikki hiussiga liinamiis
ja jei joba restoraanin konjakit, selle et kõik arvassiva,
et olõ katõssatõist täüs,
a suvõl hainaaol käve iks kodomail.

Ja mis ti arvati
et olliti ainumadsõ ja edimädse?
Ei!
Joba mõni aastak inne oll koolimaja saal
sügüse täüs EPA tudõngit,
kiä avitiva sohvoosil
kardokit võtta.

Vabal aol kullõlsivä nimä Singer Vingerit
ja kaiva video päält filme.
Mi, poiskõsõ saimi kah üte kõrva ja silmäga
kullõlda-kaia nika ku „Emmanuelle“ mängmä panti.
Vast viis minotit kaimi, sis poetimi hinnäst häbenden
saalist vällä. A taa jutt lätt no peris mõtsa.

Tuukõrd kutsõti ti minno ja Üllarit
kah kõnõlõma, nii-üteldä keelejuhtõs.
Kavala näoga Ervin, kiä oll säältsamast lähküst peri,
küsse mu käest, mis elläi tuu elläi õigõlõ om, ja ma vastassi: „Lehm!“

Küsseti siini, midä mõtsan löüda. Ma vastassi: „Kukõsiin, puravik, pilvik.“
Võiolla vastassi ka tsipa intelligentsembalõ, ei mäletä, a teil vast
om tuu kõik viil lindi pääl alalõ.

Kõik nuu kardohkavõtja EPA tudõngi
ja keele üles kirotaja
omma mu pään ütte sulanu, õnnõgi üts
nõsõs tõisi siäst vällä: Ameeriga professor.

Ameeriga professor (vai sis professor Ameerigast) 
oll sis, ku küläpoiskõisi käest kiilt uuriti
mu meelest kõikaig vakka. 
Õigõ kah. Tark inemine ei tiiki suud vallalõ,
ku midägi tähtsät üteldä ei olõ.

Ildampa mõnikõrd ütte-tõist ütlit. 

Peris lobajuttu
mäletä õnnõ üts kõrd.
Seletit tuukõrd, et kutsuti Sinno 
Ameerigan Padzuutjsalus. 
A hää Ameeriga professor
vai mu peräst ka professor Ameerigast.
Adzuradzuudza kõrval
olõ-i tuu jo viil midägi.

Ameeriga professor (vai sis professor Ameerigast),
et jutt vahtsõst peris mõtsa es lännü,
proovimi, kas mi iks sutami viil
olla kõrrakõsõ aigu vakka.

Ja kas mõnikõrd sutami
ütte-tõist üteldä kah.

